                                                      ԾՐԱԳԻՐ
«Հայից հայ» խորագրով հեռուստահաղորդման
1. Կազմակերպության անվանումը 

 «Ա.Իսահակյանի անվան կենտրոնական գրադարան» ՀՈԱԿ
2. Գտնվելու վայրը, հասցեն 
ք.Երևան, Ավետիք Իսահակյանի անվան կենտրոնական գրադարան, Նալբանդյան 4/1
3. Ծրագիր

3.1.  Բովանդակություն

3.1.1. Հայաստանի պետական ազգային ակադեմիական երգչախումբ - 80 

Հայաստանի պետական ազգային ակադեմիական երգչախումբը երկար ճանապարհ է անցել: 1961թ.-ից վաստակավոր կոլեկտիվի գեղարվեստական ղեկավարը Հովհաննես Չեքիջյանն է: 2017-ը հոբելյանական է կոլեկտիվի համար: Հարյուրավոր համերգները աշխարհի տարբեր երկրներում, քաղաքներում, մրցանակները և մեծ ճանաչումը, իրավամբ, շարունակում են հպարտություն ներշնչել բազմալեզու ունկնդրին, ում համար երգչախմբի մեկնաբանած ռեքվիեմները, Բեթհովենի 9-րդ սիմֆոնիան և կոմիտասականը, իրոք, հուշարձան դարձած կտավներ են: Այսօր արդեն «ազգային» տիտղոսը կրող երգչախումբը արժանի է, որ մեկ անգամ ևս թերթենք հռչակավոր կոլեկտիվի տարեգրության էջերը: «80-ամյա և միշտ նորընծա»` մեր անդրադարձի խորագիրն է:

3.1.2. Զուլում Գրիգորյան - 85

Զուլում Գրիգորյանն այսօր մեր կողքին ապրող դասական է՝ հարուստ հուշերով, մեր կերպարվեստի անցած ճանապարհի վկայություններով ու գնահատումների իր շարանով: Վերջապես ժո​ղովրդական նկարիչ, ում դիմագիծը առանձնանում է, նկարչի խոսքով` «Նախ, երևի ի վերուստ տրված շնորհով: Ես հավատում եմ այդ ուժին ու արվեստագետի տեսիլքին»: «Հորինվածքի հորձանուտը` ըստ Զուլում Գրիգորյանի». այս խորագրի ներքո կփորձենք բացահայտել 85-ամյա նկարչի շարունակվող տեսլականը: 
3.1.3. Ռուդոլֆ Խաչատրյան - 80

ՀՀ ժողովրդական նկարիչ, Ռուսաստանի գեղարվեստի ակադեմիայի թղթա​կից անդամ Ռուդոլֆ Խա​չատրյանի գործերը գտնվում են աշխարհի տարբեր թանգարաններում և մասնավոր հավաքածուներում: Նկարչի վերջին՝ հետմահու ցուցահանդեսը բացվել է 2008-ին՝ Երևանի ժամանակակից արվեստի թանգարանում: Ռուդոլֆ Խաչատրյանի արվեստին է նվիրվում «Ինքնօրինակ նկարիչը» խորագրով հեռուստապատումը:

3.1.4. Վաչե Վահանի Ումր-Շատ - 80

Թբիլիսիի կոնսերվատորիայի շրջանավարտը կատարելագործվել է Մոսկվայում, դասավանդել է Գյումրու (Լենինական) երաժշտական ուսումնարանում, ապա շուրջ երեք տասնամյակ՝ Երևանի կոնսերվատորիայում` ստեղծելով դաշնամուրի դասավանդման իր դպրոցը: Վաստակավոր մանկա​վարժի մասին անմոռանալի հուշերը կպատմի արժանավոր սանը՝ Սվետլանա Նավասարդյանը:

3.1.5. Լուսինե Զաքարյան - 80

«Սուրբ է, Աստվածային, նրա ձայնը վերևներից է գալիս, նա չի երգում, նա գեղգեղում ու խոսում է շարականը: Իսկ «Սուրբ-սուրբ»-ը երգելիս հրեշտակների ամբողջ բազմություն է իջնում Մայր Աթոռ ու փառաբանում Աստծուն»: Լուսինե Զաքարյանի արվեստի մասին անվերջ է հիացումը: Օծյալ մի կյանք ապրեց այսօր արդեն 80-ամյա սիրված Լուսինե Զաքարյանը: Այս առիթով մեր անդրադարձը խոնարհումի տուրք կլինի նրա հիշատակին:

3.1.6. Գուժ Մանուկյան - 80

Ժողովրդական դերասան, պետական մրցանակի դափնեկիր Գուժ Մանուկյանը այժմ էլ բեմում է: Կինոյի և թատրոնի վա​րպետը շարունակում է երկխոսությունը արվես​տասերի հետ: Գուլակյանին աշակերտած դերասանի կարևոր դերակատարումներից առանձնացնենք մի քանիսը. «Յասոն-Մեդեա», «Ստրաուդ-Ամենատխուր մարդը», «Տիգրան Մեծ-Աստվածների կանչը», «Դանիել Վարուժան-Մեծ լռություն» և այլն: Սիրված դերասանի 80-ամյակին է նվիրվում «Կյանք՝ վասն թատրոնի» հայտագիրը: 
3.2. Նպատակը
Ծրագիրը նպատակամղված է արժանավոր հայերի, հայ մեծերի կյանքն ու գործունեությունը վերստին ճանաչելի դարձնելուն և նրանց անունն ու փառքը հանրահռչակելուն:

3.3. Անցկացման վայրը
Ծրագիրը անդրադառնում է Երևանում, ՀՀ մարզերում, Արցախում, Ջավախքում և արտասահմանում մշակութային միջոցառումներին և իրադարձություններին: Ծրագիրը կազմակերպում է հանդիպումներ, նկարահանումներ ուսումնասիրվող պատմության մասին:

3.4.  Անցկացման ժամկետը

«Հայից հայ» հաղորդաշարը հեռարձակվում է Հայաստանի Հանրային հեռուստաընկերության համահայկական ալիքով. ամեն շաբաթ և կիրակի՝ օրական 2 անգամ, ժամը 14:00-ին և 00:30-ին, յուրաքանչյուրը՝ 25-30 ր տևողությամբ: 
Ծրագիրը նախատեսվում է ավարտին հասցնել մինչև 2017 թ.-ի նոյեմբերի վերջը:

3.5.  Ակնկալվող արդյունքները
Բարձր պահել հայ մարդու ոգին, արժանապատվությունը, սերը երկրի, ազգի և նրա հերոսների նկատմամբ: Ներշնչել նրան ստեղծագործելու ձգտում: Ներկայացնել հայ մեծերի գործունեության կարևոր շրջադարձերը: 
